
	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн 
“ЗОХИОЛЫН ТҮҮВЭР - 2” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЙЛЫН ХОЁР

	 

	Бидний гурван айл нэгэн давхарт байдаг билээ. Энэтээ талын айл минь цэвэрхэн гэгчийн охинтой, нөгөө талын айл маань сайхан гэгчийн хүүтэй. Хоёр залуу Анагаах ухааны дээд сургуульд байдаг учир урьдын танил нь тодорхой. Харин хархүү маань охинд хэзээ хайртай болсон юм бол. Миний мэдэхгүйн сайн байсан ч байж болох юм. Өнгөрсөн намар энэ байранд айл бууснаасаа хойш хичээл давтлага, үзлэг үдэшлэг гэж цуг гүйсээр байгаад хайртай болчихсон ч байж мэдэх юм. Юу ч гэсэн сэтгэлтэй нь гарцаагүй юм даг. Хорь дөнгөж гарсан залуу хүн, хэнд хайртай нь альхан ч талаасаа андашгүй байдаг шүү дээ.

	Охиныг чухам сайх залууд хайртай гэж би хэлж чаддаггүй. Тэр ч байтугай, өмссөн зүүсэн нь биеийн тамирчин бололтой бас нэг аятайхан хархүүтэй, суудаг байшингийнхаа аль нэгэн өнцөг дээр уулзаж, хааяа баяртай, хааяа гунигтай зогсож байхыг нь би бишгүй л харж айлынхаа залууг дотроо өрөвдөн явдаг боллоо. Өрөвдөхөөр ч барахгүй нөгөө охиныг ширэв татан «энэ сээсгэр хэчнээн олон залууг шаналгах тавилантай бол» гэж дотроо зэмлэн хар хүний өмнөөс шар хүн гэгчээр хор хөдөлдөг байв. Гэтэл нэгэн орой дөрөв дэх давхар өөд мацаж, харанхуйд тэмтчин бүдчин явтал минь шатан дээр хүүхэн хүний дуу сонстов. «Би ч бас чамд хайртай» гэж шивнэж байх юм. Яахын ч аргагүй айлын маань охины дуу. Үүнийг сонсмогцоо нөгөө тамирчинтайгаа л ярьж байгаа байх гэж бодоод, уур хүрэх шиг болоод юун өнөө гишгэж ядаж явсан минь! Пир пар гээд л дээшээ гарахтай зэрэг хоёр хүн цочих мэт салах нь харанхуйд бүүдгэнэн үзэгдэв.

	Тэр орой бид гурав, гурван үүднийхээ хонхыг бараг нэгэн зэрэг дарлаа. Удахгүй бид ингэж таардаг юм гэхэд, гурав биш хоёр үүдний хонх дардаг болох нь ээ.

